Sanz Lehendakaria Artzibarren eta Orotz-Betelun izan da 
Lehendakariak ikusi ditu Azparrengo Torre de Uriz landa hotela, mendi aterpea eta udaletxea, eta Orotz-Beteluko "Dendak eskura" sareko establezimendu berria eta Zaldu jatetxea   
2010eko uztailak 20, asteartea
Nafarroako Gobernuko Lehendakaria, Miguel Sanz Sesma, Uritzen, Azparrenen eta Orotz-Betelun izan da gaur goizean, dagoeneko abian dauden edo laster irekiko dituzte turismo sektoreko enpresa proiektuak gertutik gertura ikusteko. Uritzen ikusi ditu Torre de Uriz landa hotela eta hari atxikitako etxea, biak Nafarroako Gobernuarenak; hotela herriko Erdi Aroko dorrean jarri dute eta hiru izarrekoa da.
Gero Azparrenera joan da, mendi aterpea eta udaletxea ikustera; aterpea Nafarroako Gobernuaren inbertsioari esker egin dute eta udaletxea Canal de Navarra  fundazioaren laguntzarekin birgaitu dute. Azkenik, Orotz-Betelura joan da, “Dendak eskura” sareko establezimenduaren proiektua eta Irati ibaiko irin errota zaharrean egin duten Zaldu jatetxea ikustera.
Lehendakariarekin batera joan dira bigarren lehendakariorde eta Ekonomia eta Ogasun kontseilaria, Alvaro Miranda, Itoiz-Canal de Navarra fundazioko presidente gisa; Kultura eta Turismo kontseilaria, Juan Ramon Corpas; eta Berrikuntza, Enpresa eta Enplegu kontseilaria, Jose María Roig Aldasoro (hura Orotz-Betelun izan da). 
Uritzeko Erdi Aroko dorrean hotela
Bisitariak Uritzeko Torre de Uriz landa hoteleko instalazioak ikustera joan dira. Hotelak hiru izar eta sei logela bikoitz dauzka, 12 lagunentzako lekua, beraz. Halaber, jantokia dauka, gosariak eta afariak emateko.
Uritzeko Erdi Aroko dorrea eta hari atxikitako etxea Nafarroako Gobernuarenak dira. Dorrea 1949. urtetik dago babestua eta 1985ean kultura ondasun izendatu zuten. 2003an Itoiz-Canal de Navarra fundazioari laga zioten doan.
Hotela Erdi Aroko defentsa dorre batean dago; eraikin bat dauka atxikita eta biak pasabide batekin lotuko dituzte. Dorreak etxabea eta hiru solairu dauzka eta atxikitako eraikinak etxabea eta solairu bat. 

Barruko antolaketari dagokionez, etxabean daude atondoa, harrera gunea, egonlekua, jantokia, sukaldea, sukalondoa, langileentzako zona, higiene zerbitzu orokorrak, fardelak uzteko gela eta goiko solairura igotzeko eskailera.
Lehen solairuan daude hiru logela, bainugeladunak (horietako  bat establezimenduko arduradunarentzat izango da), sukalondoa eta egongela; egongelatik irteten da dorrea eta atxikitako eraikina lotzen dituen pasabidea. Dorreko etxabea eta tarteko solairua langileentzako dira eta, beraz, bulegoa eta biltegia jarriko dituzte. Gainerako hiru solairuetan bainugeladun gela bikoitz bana egongo da. 

Kultura eta Turismo Saila arduratu da eraikina moldatzeaz. Obrak 2006an hasi zituzten eta 258.248,70 euro kostatu dira. Zehazki, dorreko fabrika finkatu eta birgaitu dute eta etxean berreskuratu ezin ziren elementuak eraitsi dituzte. 

2007an dorrea birgaitzez amaitu zuten (harrizko leihoak eta egurrezko egitura berritu zituzten eta teilatua berreraiki zuten), baita etxea birgaitzez ere, landa hotela jartzeko. Gastua, guztira, 556.409,93 eurokoa izan zen. 

Gero, 2008an, egokitze eta akabera lanak egin eta instalazioak jarri zituzten (aurrekontua: 848.041,08 euro), baita ingurua hiritartu ere (gutxi gorabeherako gastua: 288.993,35 euro). 

Azkenik, 2009an, fundazioak bi eraikinetan altzariak jarri zituen eta barrua hornitu zuen, gestioaz arduratuko diren lagunekin koordinatuta (izan ere, gestioa esleitu dute).
Bisitan parte hartu dute Artzibarreko alkateak, Jose Ignacio Videgainek, eta Uritzeko udalbatzako buruak, Pedro Ibarrak. Bisitaren amaieran Artzibarreko alkateak eskerrak eman dizkio Nafarroako Gobernuari ekimen ekonomiko hori abian jartzen laguntzeagatik, "ezinezko ametsa" iruditzen baitzitzaion. Videgainek, halaber, ibarrean azken urteetan egindako 46 udal obrengatik eskerrak eman dizkio Gobernuari; izan ere, 3,5 milioi inbertitu dituzte: %70 Nafarroako Gobernuak jarri du eta %30 Itoiz-Canal de Navarra fundazioak. Artzeko alkateak esan du ekimen multzo hori “bailarako ekonomiaren salbazioa” dela.
Bere aldetik, Sanz Lehendakariak esan du “proiektu enblematiko” hori erakundeen arteko lankidetzari esker eraman dutela aurrera eta adierazi du zonan ekonomia sortzeko eta ilusioa eta bizia eragiteko baliagarria izatea, betiere natura eta ingurumena errespetatuta. “Orain guztioi dagokigu era horretako kultur eta landa turismo berdea saltzea”, esan du Lehendakariak.
Azparrengo udaletxearen birgaitzea eta aterpe turistiko berria
Ondoren, Sanz Lehendakaria Azparrengo udaletxea nola birgaitu duten ikustera joan da. Inbertsioa (414.433 euro) Canal de Navarra fundazioak egin du. Udaletxe berriak hiru solairu dauzka eta han daude udaletxeko bulegoak, erretorearen bulegoa, elkarte bat eta kultur zentro txiki bat. 

Lanak egin dituzte 2007an Herri Lan Departamentuak, Itoiz fundazioak eta Azparrengo udalbatzak sinatutako hitzarmen bati esker; hitzarmena sinatu zuten, hain zuzen, herrian azpiegiturak hobetzeko, Artozki ubideko lanak egiteko hustearen ordainetan. Orain arte bi lan egin dituzte: udaletxea berritzea eta Azparrengo frontoia estaltzea. Bi obra horietan fundazioak 720.973 euro inbertitu ditu. 

Bisitariak, halaber, Azparrengo mendi aterpera joan dira; aterpeak etxabea, solairu bat eta bost lagunentzako lekua dauka. Etxabean daude egongela, sukaldea eta bainugela; eta goiko solairuan logela bat, bi ohatze eta lagun batentzako ohearekin.
Proiektu hori era Kultura eta Turismo Departamentuak lagundu du diruz: 67.000 euro jarri ditu, hau da, inbertsio osoaren (167.500 euroren) %40. Gainerako (%60) Itoiz-Canal de Navarra fundazioak jarri du.
Azparrengo aterpea bisitatu ondoren, udalbatzako buru Fernando Urtasunek adierazi du pozik dagoela gaur inauguratutako bi obrekin, egindako lan guztiekin kontzejuko bizi kalitatea hobetu dutelako. Izan ere, Azparrenen frontoia estali dute eta taberna eta kultur aretoa jarri dituzte.
Bere aldetik, Sanz Lehendakariak eskerrak eman dizkio Azparrengo auzoei, ez dutelako eragozpenik jarri Itoizko urtegiko obrek eragindako lau familiak lekuz aldatzeko, eta adierazi du inbertsio horrekin “Nafarroako Gobernuak ongizatea eraman duela erkidegoko txoko horretara".
Gainera, honako hau esan du: “babestutako eremu honi eskain diezaiokegun babes handiena herri eta bizilagunei bizia ematea da".
Orotz-Beteluko “Herriko denda” eta Zaldu jatetxea
Artzibarren egon ondoren, bisitariak Orotz-Betelura joan dira eta han alkateak, Ainoa Mendiak, hartu ditu. Taldeari Berrikuntza, Enpresa eta Enplegu kontseilaria, Jose Maria Roig Aldasoro, gehitu zaio orduan. 

Han, bisitariek Orotz-Beteluko “Dendak eskura” sareko establezimendu berria ikusi dute. Establezimendua jarri dute Nafarroako Gobernuko Berrikuntza, Enpresa eta Enplegu Departamentuko Hirigintza Komertzialeko Programako diru-laguntza deialdiaren esparruan, Udalenak diren lokalak egokitzeko eta “Dendak eskura” sarean dendak abian jartzeko jardueren barruan; sare hori NEBZEk gestionatzen du, izen bereko proiektuaren barruan.
Orotz-Beteluko denda sareko hamaseigarrena da. Denda horiek Berrikuntza, Enpresa eta Enplegu Departamentuak sustatzen ditu landa eremuetan, NEBZEren bitartez. Oraingoz, herri hauetan daude eskurako dendak: Acedo, Agoitz, Arantza, Erratzu, Ezkaroze, Igantzi, Izaba, Ororbia, Olatzagutia, Puiu, Mendigorria, Narbarte, Erronkari, Ziordia eta Elo.
Ekimenean Nafarroako landa eremuren batean denda daukan edo denda jarri nahi duen edonork parte har dezake; herriak, betiere, turismorako ahalmena eduki behar du. Programari esker, dendariek hainbat abantaila dituzte, erabakitzeko ahalmena eta negozioaren izaera galdu gabe.
Eskurako dendak jartzen dituzte turista dezente hartzen dituzten landa eremuetan. Eskurako dendak erreferente dira herrian bizilagunentzat eta turistentzat; izan ere, eguneroko produktu anitz eskaintzeaz gain (txarkuteria, fruta, elikagai lehorrak, ogia eta egunkaria, besteak beste), produktu tradizionalak eta informazio turistikoa ere badituzte. Gainera, gestio teknika modernoak (informatika, merchandising, eskaintzak, e.a.) eta autozerbitzu sistema baliatzen dituzte. Horrez gain dastatze zerbitzua eta kafetegia dauzkate, jarduera osatzeko eta, era horretan, bertako eta eskualdeko bezeroez gain turistak ere erakartzeko.
Proiektua sustatzaileak, hau da, Orotz-Beteluko Udalak eta bi erakunde hauek eraman dute aurrera, elkarlanean: CEDERNA-GARALUR, Nafarroako Mendialdeko tokiko ekintza elkartea (Orotz-Beteluko Udala elkartekidea da); eta NEBZE, "Dendak eskura" programaren sustatzailea eta kudeatzailea. 

Orotz-Beteluko denda tokiko erakunde batek lokal publiko batean sustatu duen lehena da. Tokiko ekimen hori landa denda bat sortuz mamitu dute, gutxiegi erabiltzen diren tokiko baliabideak aprobetxatu dituzte herrian enplegua sortzeko. Kasu honetan, enplegua sortzeaz gain, bizilagunak eta bisitariak hornituko dituzte, kili-kolo zeuden lokalei balioa emanez, gainera. 

Gaur egun, Orotz-Betelun 200 biztanle inguru daude, %90 finkoak. Asteburuetan eta, batik bat, oporraldietan, biztanleriak %50 egiten du gora. 

Orotz-Beteluko eskurako denda jartzeko 155.028 euro inbertitu dituzte. Zenbateko horretatik, 108.520 euro Nafarroako Gobernuak jarri ditu, Hirigintza Komertzialeko Programako diru-laguntza deialdiaren bitartez.  Gestio lanen esleipendunari, gainera, NEBZEk 15.000 euroko diru-laguntza eman dio, abiatzeko kapitalen funtsa medio.   “Herriko denda” 2010eko ekainaren 1ean ireki zuten.
Amaitzeko, bisitariak Zaldu jatetxea ikustera joan dira; jatetxeak Nafarroako Gobernuko Kultura eta Turismo Departamentuaren diru-laguntza jaso du. 
Jatetxea laugarren mailakoa da eta sardexka bat dauka.  Guztira 600.000 euro inguru inbertitu dituzte: %49 Itoiz-Canal de Navarra fundazioak jarri du eta gainerako %51 Kultura eta Turismo Departamentuak. 

Itoiz-Canal de Navarra fundazioak jatetxea gestionatzeko lana esleitu du bost urterako (esleipena beste bost urterako luza daiteke). 

Zaldu jatetxea herriko errota zaharrean jarri dute; errota herriko mutur batean dago, Ariberako bidean, Errota kaleko 29an, eta ekipamendu turistiko berri bat jartzeko birgaitu dute.
Jatetxeak dauzka 45 lagunentzako jantokia, taberna, sukaldea, komunak eta terraza bat, besteak beste. Gainera, tabernan erakusketa espazio bat dauka eta errotako makina zaharrak ikus daitezke.
